
Iritzia-iñaki lasa (Kontseiluko Ildo Politiko-Instituzionaleko arduraduna)

 Hizkuntza ereduak hizpide. Hezkuntzako hizkuntza ereduen ebaluazioa egiteko orduan Arabako, Bizkaiko eta Gipuzkoako ikasleek izan dituzten emaitzak hizkuntza politika desegoki baten ondorioa direla uste du Kontseiluko arduradunak. 

Hezkuntza ereduei buruzko azterketa 


Hezkuntza Sailak egindako ereduei buruzko azterketak azken urte hauetan zehar Kontseiluak etengabe esandakoa frogatu du. Hau da, ereduek ez dutela belaunaldi berrien euskalduntzea lortzen. Pasatutako urak ez du errotarik mugitzen, ongi dio euskal esaera zaharrak, baina, amorruz begiratzen dugu atzera ikusten dugunean dagoeneko euskaldun behar genituen gazteak ez direla gauza euskaraz mintzatzeko eta, ondorioz, azken 20 urteotako lanak ez duela ezagutza ekarri, tasan puntu bakar batzuen igoera besterik ez. 

Horiek hala, inoiz baino ageriagokoa da euskalduntzea lortzen duen eredu horren aldeko apustu politikoa egin behar dela eta, era berean, D eredua eraldatu behar dela horren eraginkortasuna handitzeko. Ikasleek, gure gazteek, euskara jakiteko eskubidea dute, eta euskal herritarrok badugu haiek euskara jakiteko beharra, normalizazioak aurrera egingo badu. Gurasoek beste faktore batzuen arabera egin dezakete hautua, baina inongo kasutan ere ez du aukeran egon behar euskara ez ikastea, zuzenean betikotzen baitu euskaldunon hizkuntza eskubideen urraketa egoera. Lehentasun politiko osoko gaia da hau, neurri handi batez normalizazio prozesuaren bilakaera baldintzatuko duena. Denbora faktorea garrantzi handikoa da, eta prozesua ezinbestean luzea izango bada ere, neurri eraginkorrak behar ditugu epe onargarri batean helmugara iristeko.Hezkuntza sailburuak ongi zioen bezala, Hezkuntza Sistemak bakarrik ezin du euskalduntzea bermatu, eta datuek errealitate hori ere agerian utzi dute, horrela ulertu behar baitira D ereduak eskaini dizkigun datu kezkagarriak. Azken finean, esan du azken urteotako hizkuntza politikak huts egin duela. Ikasleok ez badute topatzen gizartean beharrezko giroa haien euskalduntasuna garatzeko gakoak orain arteko hizkuntza politikan aurki ditzakegu. Ezer gutxi egin da lan mundua euskalduntzeko, helduen euskalduntzea herritarrentzat garestia izateaz aparte, ez zaio inoiz duen izaera estrategikoa aitortu, Administrazioaren zerbitzuak euskalduntzeko planek porrot egin dute, Administrazio Orokorraren kasuan bezala, edo orain dela gutxi arte ez dute izan, Osakidetzan bezala edo ez dakigu aplikatzen ote diren ere Ertzaintzan bezala. Hizkuntza eskubideak gizartearen arlo guztietan eta sistematikoki urratzen dira: zinema aretoetan ez dago pelikularik euskaraz, produktuen etiketak gaztelania hutsean ageri dira eta hedabideetan ez da ia erabiltzen. Beraz, ongi dio sailburuak eskolak bakarrik ezin duela normalizazioa aurrera eraman, hizkuntza politika desegoki horren zamarekin ezinbestean behar dugu politika berri bat. 

